
Ulıwmа оrtа bilim beriw mekteplerdiń  6-klasında qаrаqаlpаq ádebiyatı páni 

baǵdarlaması hám sabaqlıǵın sapalı dúziw, ádebiyat sаbаqlаrındа оqıwshılаr аlǵаn 

ádebiy jаńаlıqlаrın tаlqılаw kónlikpelerin jetilistiriw, teоriyalıq bilimlerin 

rаwаjlаndırıw tiykаrındа bilim beriw sаpаsın jаqsılаw sıyaqlı máseleler áhmiyetli bоlıp 

qаlmаqtа. Qaraqalpaq xalıq awızeki dóretpelerin oqıtıwda bilim beriwshilik, tárbiyalıq 

hám rawajlandırıw maqseti hám olardıń birligi saqlanıwı kerek. Ádebiyattı oqıtıw 

barısında oqıwshılardı ulıwma insanıylıq hám milliy qádiriyatlar ruwxında 

tárbiyalawǵa, olardıń sanasına milliy ideya menen ǵárezsizlik ideyalogiyasın 

sińdiriwge qaratılıwı kerek.  

 Qaraqalpaq xalıq awızeki dóretpelerin oqıtıw arqalı xalqımızdıń tariyxın 

túsindirip, oqıwshılar sanasına óz watanı, xalqı ushın maqtanısh sezimin qáliplestiriw 

kerek. Sonday-aq, sabaq barısında hárbir oqıwshıǵa jeke qatınasıqta bolıw, uqıplı, 

talantlı hám tómen úlgeretuǵın oqıwshılar menen jeke islesiwdi támiyinlew, jaslardı 

bilimdi ózbetinshe izlep tabıwǵa, bilimdi ózbetinshe iyelewge ádetlendiriw, sabaq 

barısında oqıwshılarda erkin pikirlewdi, oy-órisi menen uqıplılıǵın rawajlandırıw 

zárúr. 6-klasslar ushın arnalǵan ádebiyat baǵdarlamasına: Maman biy haqqında, Turım 

biy haqqında, Erejep biy haqqında ráwiyatlar (2 saat), “Sháryar” dástanı (3 saat), 

ádebiyat teoriyasınan maǵlıwmat. Dástan haqqında túsinik (1 saat), «Sheshen bala» 

ertegi (1 saat), salt-dástúr jırları  (4 saat), Jiyrenshe sheshen haqqında ańızlar (2 saat), 

kúldirgi sózler (Ómirbek laqqı , Xoja Nasratdin) (1 saat), qaraqalpaq xalıq termeleri 

sıyaqlı temalar berilgen.  

  Kórkem sóz haqqındaǵı dáslepki qıyallar insanlarda folklor elementleri arqalı 

qáliplesedi. Xalıq awızeki dóretpesi oqıwshılardı kóbirek qızıqtıratuǵın, qıyalların 

bayıtatuǵın ádebiyat bolıp tabıladı. Bunda fantaziya, onı ańlatıwda ásirese bórttirip 

aytılǵan gáptiń kúshli bolıwı tıńlawshılardı ózine tartadı. Ulıwma bilim beriw 

mektebindegi 6-klass ádebiyat sabaqlıǵına xalıq awızeki dóretpeleri úlgilerinen salt-

dástúr jırları, xalıq ańızları hám kúldirgi sózler kiritilgen. 

      «Salt» sóziniń maǵanası «dástúr» eldiń úrp-ádeti menen baylanıslı. Salt-dástúr 

jırları ásirler dawamında xalqımızdıń úrp-ádetine baylanıslı dórelgen qosıqlar. Xalıqtıń 

social-ruwxıy turmısındaǵı hár qıylı quwanıshlı hám qayǵılı kúnlerinde arnawlı 

atqarılatuǵın bul qosıqlarda xalqımızdıń tariyxı, mádeniyatı, ruwxıy dúnyası 

sáwlelenedi. Xalqımızdıń besik shashıw, tusaw kesiw, aydar toy, qız uzatıw, kelin 

túsiriw sıyaqlı quwanıshlı toyları bar. Usılardıń hárqaysısında ózine tán arnawlı 

atqarılatuǵın salt-dástúr jırları bar. Besik jırları didaktikalıq xarakterge iye bolıp, 

perzent tárbiyasında úlken áhmiyetke iye. Analar perzentlerin háyyiw aytıp, erkeletiw, 

jubatıw arqalı olardıń densawlıǵı bekkem, ómir jası uzaq bolıwın, ata-anasına 

miyrimli, el-xalıqqa hadal xızmet etetuǵın perzent bolıp jetilisiwin tileydi. Háyyiw 

jırlarındaǵı sózler járdeminde balanıń sanasına, ruwxıyatına aǵla dárejedegi 

adamgershilik pazıyletlerdi sińdiriwge háreket etken.  

Salt-dástúr qosıqlarınıń jáne bir túri kelin túskende atqarılatuǵın toy qosıqları 

bolıp, xalıqtıń áyyemgi turmısınan baslap házirgi turmısında da keń tarqalǵan dástúr 

jırlarınıń biri. Bunda xalıqtıń kóp jıllıq mádeniy tájiriybeleri jámlengen. Qaraqalpaq 

toy qosıqlarınıń atqarılıw baǵdarında úlken úsh bólimdi kóriwge boladı. Birinshisi, 

toydı táriyplew bólimi. Bul toy baslar jırı bolıp, onıń tiykarǵı maqseti – toydıń beriliw 

sebeplerin xalıqqa túsindiriw, toy berip atırǵan adamǵa qutlı bolsın aytıw, toyı sátli 

ótiwi ushın tilek tilew. Úyleniw toylarında bolsa eki jasqa baxıtlı ómir, sawlıq-

salamatlıq, tatıwlıq tileydi. Toy iyesiniń quwanıshına xalıqtıń quwanıshın ushlastırıp, 

toy ústine toy bolsın dep tilek tileydi.  Ekinshisi – aytım. Toy baslaw qosıǵınıń dawamı 

bolıp, kelinshekke úgit-násiyat mazmunında boladı. Úshinshisi – betashar. Bunıń 

maqseti – kelinshekti túsken jeri (qáyin jurtı) menen tanıstırıw hám kelin túsken úy 

ushın húrmetli bolǵan adamlarǵa kelindi iyildirip sálem bergiziw. Bul sol awıldıń jası 

úlkeninen baslanıp, shańaraq aǵzalarınıń atların tolıq óz ishine aladı. Olardıń hárbirine 

maqtaw sóz aytıp kelindi iyildiredi. Sonday-aq, betashar qosıqları satiralıq hám 

yumorlıq sıpatı menen de ózgeshelenedi. Sebebi, bunda tanıstırılıp atırǵan ayırım 

adamlardı táriyplewde házil-dálkek sózlerdi de qollanǵan. 

         Háwjar – salt-dástúr qosıqlarınıń jáne bir tásirli túri. Qız uzatılar aldında qız 

jeńgeleri tárepinen aytılǵan. Háwjar qızǵa qız jeńgeleri tárepinen aytılatuǵın aqıl-

násiyat hám qızdıń ata-anası, awıl-eli, tuwǵan-tuwısqanları, dosları menen xoshlasıw 

mazmunına iye. Salt-dástúr jırların úyreniwden aldın klasta oqıtıwshı tárepinen salt-

dástúr jırları, atqarıwshıları haqqında ulıwma maǵlıwmat beriledi, salt-dástúr jırlarınıń 

mazmunı, atqarılıwı haqqındaǵı máselelerge toqtalıp ótiledi. Biytanıs sózler dizbegi 

jazdırıladı hám qosıqlardıń málim bir bólegin oqıtıwshınıń ózi kórkem oqıp beredi. 

Oqıtıwshı tárepinen «Háwjar» yamasa «Bet ashar» sıyaqlı salt-dástúr jırlarınıń video 

kórinislerinen úzindiler qoyıp beriledi. Xalıq awızeki dóretpesin úyreniwde, atap 

aytqanda, salt-dástúr jırların oqıtıwda oqıwshınıń bilim dárejesin arttırıwǵa video 

kórinisler arqalı úyreniwi ayrıqsha áhmiyetke iye. Sebebi, xalqımızdıń milliy 

dástúrleri, úrp-ádetleri salt-dástúr jırları menen tikkeley baylanıslı. Olardıń namaları 

menen úyreniw ushın salt-dástúr jırları jazıp alınǵan video kórinislerden paydalanıw 

maqsetke muwapıq boladı.  

Qaraqalpaq   naqıl – maqallarınıń   kórkemlik   ózgesheligi,   olardıń   qurılısı,  

uyqaslıqları,   kórkem   súwretlew   quralları,   tili   haqqında   bahalı   pikirler   

bildirilgen. Naqıl – maqallar   awız  eki   xalıq   dóretpeleriniń   bir   túri.  Ol   óziniń   

basinan   uzaq   tariyxiy   dáwirlerdi   ótkerip,   atadan  balaǵa,  awızdan   awızǵa   ótip,   

xalıqtıń   milliy   baylıǵı   bolıp,   saqlanıp   kelingenligi   aytıladi.    Oqıwshılarǵa  

jumbaq   hám   baspadan   basıp    shıǵarıw   máseleleri   boyınsha   ilimiy   teoriyalıq   

miynetlerge   tiykarlanıp   maǵlıwmat   beriledi.  Jumbaqlar   jas   áwladqa   bilim   hám   

tárbiya    beriwde   áhmietli   orın   ieleydi.   Jumbaqlardı   oqıtıwda   tómendegidey   

jumıs   túrleri   isletiliwi   tiyis. Ayrıqsha   aytıp   ketetuǵin   másele   jumbaqlardıń   

kimler   tárepinen   dóretiletuǵini,   olardıń   qalay   saqlanıp kelgenligi aytıladi.   

Muǵallim   tárepinen   bir   neshe   jumbaqlar   oqılıp yamasa  yadtan aytılıp,   olardıń   

sheshliwin   oqıwshılardıń   qatnası   menen   birlikte   orınlaw  paydalı.   Ayırım 

oqıwshılar juwabın   durıs   sheshe   almaw,   basqa   bir uqsas  sheshimin   tabıwı   

múmkin.  Ol   oqıwshıǵa   uqsaslıq   tárepinen   sóyletip,   onnan   keyin   dál   keletuǵın   

sheshimin   taptırıw   kerek. Jańıltpashlardı   oqıtıwda   onıń   izertlew   tariyxın,  

tárbiyalıq   áhmietin,   jazba   túrde   beriletuǵın   jańıltpashlardıń   ayırmashılıqların   

úyretiw   kerek.  

Ulıwma   orta   bilim   beriw   mekteplerinde   erteklerdi   aralas,   birlesken     

sabaqları  menen  oqıtıwǵa   boladı.   Ertek  jas  áwladtı  tárbiyalawda   áhmiyetli   

pedagogikalıq qural  bolıp   esaplanadı.  Erteklerde   jaslardıń  dúnyaǵa  kóz  qarasları,  

isenimleri,  qıyalları   menen   oyları   qullası  insan  ómirinde   ushırasatuǵın  hádiyseler  

sáwlelenip  otıradı. Onda  hár  qanday  xalıqtıń  qiyalınan  tuwǵan  jaqsı  arzıw – 

ármanlar,  kórkem  quralları,  obrazlı  súwretlewler  ornı  alǵanliǵı,  olardıń  ishinde  

áyemgi   waqiyalardan  tap  házirgi  kúnge  shekem  kelip  jetken  ótken  hádiyselerdi  

súwretleytuǵın  dóretpeler  ushırasatuǵınlıgı,   bunday  ertekler  ózleriniń   dóregen  

dáwirindegi   suyjetlik  mazmunı   az  da  bolsa  saqlap,  awızdan – awızǵa  kóship  

xalıq  tárepinen   jetilistirlip   bara  beretuǵinliǵı  tuwralı  keń  túsinikler   beriledi.  

Sonıń  menen   birge  erteklerden   bir  zamanlardaǵı   xalqımızdıń  siyasiy  

ekonomikalıq  turmısına,  psexologiyasına  duniya  tanıw  kóz   qaraslarına  baylanıslı   

maǵlıwmat   alıwǵa   boladı. 

    6-klasslarda  qaraqalpaq xalıq awızeki dóretpelerin oqıtıwda sabaqtıń túrleri 

qanday bolsa, olardıń dúzilisi soǵan sáykes dúziledi. Hárbir sabaqtıń dúzilisi sabaqtıń 

maqsetine, didaktikalıq wazıypalarına, qollanılatuǵın metodlar menen kórsetpeli, 

texnikalıq qurallarǵa, oqıwshılardıń jas hám jeke ózgesheliklerine, sabaqlarda qanday 

pedagogikalıq texnologiyanı qollanıwǵa, ótkeriletuǵın orınǵa hám ádebiyatshı 

muǵallimniń sheberligine baylanıslı belgilenedi. Olardıń ayırım basqıshları keńeyiwi 

de, yamasa tarayıwı da, qollanılatuǵın oqıtıw usılları, quralları hám metodlarınıń 

orınları menen xızmeti ózgeriwi múmkin. Sonlıqtan házirgi zaman sabaq túrlerin hám 

olardıń dúzilislerin jańasha islep shıǵıw milliy pedagogikanıń baslı wazıypalarına 

kiredi.  

 6-klasslarda qaraqalpaq xalıq awızeki dóretpelerin oqıtıwda sabaqlardıń 

ózgesheligi sabaqtıń barısında anıq kórinedi. Máselen, aralas sabaǵınıń mazmunı 

tiykarınan sabaqtıń teması hám túri, metodları; sabaqtıń maqseti: bilim beriwshilik, 

tárbiya beriwshilik hám rawajlandırıwshılıq;  sabaqtı qurallandırıw:  sabaqlıq, 

metodikalıq miynetler, ilimiy miynetler, kórsetpeli qurallar; sabaqtıń barısı sıyaqlı 

bólimlerden turadı. Aralas  sabaǵınıń barısı: 1.Shólkemlestiriw, 2.Úyge tapsırmanı 

soraw, 3.Taza temanı túsindiriw, 4.Taza temanı bekkewlew, 5. Úyge tapsırmanı beriw 

sıyaqlı  5 basqıshtan turadı. Birlesken sabaǵınıń mazmunı tiykarınan sabaqtıń teması 

hám túri, metodları; sabaqtıń maqseti: bilim beriwshilik, tárbiya beriwshilik hám 

rawajlandırıwshılıq;  sabaqtı qurallandırıw:  sabaqlıq, metodikalıq miynetler, ilimiy 

miynetler, kórsetpeli qurallar; sabaqtıń barısı sıyaqlı bólimlerden turadı. Birlesken   

sabaǵınıń barısı: 1.Shólkemlestiriw, 2.Taza temanı túsindiriw,    3. Úyge tapsırmanı 

soraw hám taza temanı bekkewlew, 4. Úyge tapsırmanı beriw sıyaqlı 4 basqıstan turadı. 

Oqıwshılardı jańa bilimler menen tanıstırıw sabaǵınıń mazmunı tiykarınan sabaqtıń 

teması hám túri, metodları; sabaqtıń maqseti: bilim beriwshilik, tárbiya beriwshilik 

hám rawajlandırıwshılıq;  sabaqtı qurallandırıw:  sabaqlıq, metodikalıq miynetler, 

ilimiy miynetler, kórsetpeli qurallar; sabaqtıń barısı sıyaqlı bólimlerden turadı. Bul 

sabaqtıń barısı: 1.Shólkemlestiriw, 2.Taza temanı túsindiriw, 3. Taza temanı 

bekkewlew, 4. Úyge tapsırmanı beriw sıyaqlı                 4 basqıstan turadı. Bul sabaq 

túrleriniń ózgesheligi tek basqıshlarında kórinedi.  

      6-klasslar ushın arnalǵan araqalpaq ádebiyatı baǵdarlamasında berilgen qaraqalpaq 

xalıq awızeki dóretpelerin texnikalıq hám informaciyalıq texnologiyalar arqalı úyreniw 

zárúr. Bunnan basqa radıo, televideniye, audio hám video materiallar ádebiyattı 

oqıtıwda basqa pánler  menen baylanısın tereńlestirip hám  áhmiyetli wazıypanı 

atqaradı.      Solay  etip, qaraqalpaq  ádebiyatı  muǵallimi  ámeliyatta  interaktiv 

metodtıń  sinkbeyn  túrin  naqıl-maqallardı oqıtıw  barısında  qollanǵanda  

oqıwshılardıń  alǵan  ádebiy  bilim  hám  kónlikpe  dóretpelerin  tezden  anıqlap  alıw  

menen  birge  olardıń  sanasına  jetkerip  berilgen  quramalı  informaciyalardı  sintezlew  

hám  ulıwmalastırıw  arqalı  qabıl  etken  túsinik  hám  oy  pikirlerin  basqaǵa  bildirip, 

onı  erkin  dárejede  qorǵay  alıw  uqıplılıǵın  arttırıwǵa,  sonday-aq  dóretiwshilik  

oylaw  qábiletin  jetilistiriwge  belgili  dárejede  múmkinshilik  jaratıp  bere  aladı. 

Degen menen  bunı  ámelge  asırıw  ushın  qaraqalpaq   ádebiyatı  muǵallimnen  tereń  

metodikalıq bilimdi, kúshli  sezimtallıqtı  hám  úlken  pedagogikalıq  sheberlikti  talap  

etedi. 

 Hárbir pán tek óz nızamlılıqları menen jasamastan, basqa pánlerdegi 

imkaniyatlardı esapqa alıp, usı arqalı óz múmkinshiliklerin jáne de keńeytedi. Sol 

sıyaqlı qaraqalpaq xalıq awızeki dóretpelerin oqıtıwda ádebiyattanıw, ádebiyat tariyxı, 

til ilimi, tariyx, estetika, pedagogika, social-gumanitar pánleri menen tıǵız baylanıslı 

ótiledi. Ádebiyat sabaǵında ótiletuǵın temalar ádebiyattanıw ilimi, ádebiyat teoriyası 

hám ádebiyat tariyxı menen baylanıslı úyretiledi. Muǵallim ádebiyat teoriyası, ádebiy 

sını hám ádebiyat tariyxın bilmey turıp qaraqalpaq ádebiyatınan sabaq beriwi múmkin 

emes. Bul tájiriybe ámeliyatta tolıq sınalǵan.  

